
UZTAILEAN bete behar izan banu orri hau, ezbairik
gabe, Greziak bizi duen egoera deskribatzera muga-
tuko nintzakeen. Irailean balitz, agian, tragedia guz-
tietako iheslarien hilobia bihurtu zaigun Mediterrane-
oari buruz idatziko nuke. Alabaina, abuztuan, nire
gogoa Pirinioetako gailurretatik ezin jaitsiz dabil, eta
altura horietan, ezin naiz zentratu gai bakar batean.

Esate baterako, begiak Grezian jartzen ditudanean,
erreferendumaren osteko giro epikoa tragedia bihur-
tu izanak penatzen nau. Eta penagarria bada Grezian
gertatutakoa, penagarriagoa, da ezker europarraren
(eta gu horren parte gara) portaera: moralki solidarioa
eta praktikoki alferrikakoa, lelotua, desmobilizatua,
ezin ulertuzkoa da Greziako bataila. Espainiako Esta-
tuan 1936koa bezala, dimentsio europarra eta histori-
koa duela. 

Gurean, intentzio oneko lagun batzuen ezkerraren
batasunaren aldeko aldarriak eman zidan pozak zer
gutxi iraun duen zapuzten nau. Gaur gaurkoz ez
omen daude sustraiak eta ondorengo zutabeak finka-
tuak. Noiz ohartuko gara ezker eraldatzailearen bata-
suna inoiz baino garrantzitsuago dugula? 

Azken hauteskundeetan EH Bilduk Gipuzkoan
izan duen atzerakada esplikatzeko, gauza batzuetan
azkarregi joan omen garela azpimarratu egin da.
Pedagogia kontua bada, ados. Baina aldi berean argi
eta garbi adierazi behar da, gauza gehienetan motele-
gi goazela. Aldaketa klimatikoari aurre egiteko eraba-
kiak hartzerakoan, esate baterako, Euskal Herria
dugu biztanleriaren bataz besteko karbono dioxidoa-
ren sortzaile handienetakoak. 

Arazo horri aurre egiteko, Barack Obama behingoz
prest omen dago karbono dioxidoa eragiten duten
energia motak gutxitzeko, baina indar faktiko guztiak
(sektore horren lobbiak) aurka azaldu zaizkio. Ezer
gutxi, zoritxarrez. Arre (kapitalismoa sostengatu) eta
so (energia kutsatzaileei aurre egitea) alde berean, ezi-
nezkoa baita. Izan ere, Naomi Kleinek dioen bezala,
aldaketa klimatikoaren errudun nagusia ez da karbono
dioxido kopurua –hori ondorioa da– sistema kapitalis-
ta baizik. Eta ez dut zalantzarik bere kabuz ez duela
aldatuko mundua amildegira daramatzan norabidea. 

Eta guzti horren kontra egiteko beranduegi, agian
ez, baina bai atzeratuegi gabiltzala ezkerraren birmol-
daketan eta indar metaketan, bai gurean zein Europa
osoan: “Denok hala inor ez, bakarka ezin da”.  n

Argi-itzalak

Gurean, intentzio oneko lagun batzuen
ezkerraren batasunaren aldeko
aldarriak eman zidan pozak zer gutxi
iraun duen zapuzten nau. Gaur
gaurkoz ez omen daude sustraiak eta
ondorengo zutabeak finkatuak. Noiz
ohartuko gara ezker eraldatzailearen
batasuna inoiz baino garrantzitsuago
dugula? 


